
“Böyük Azərbaycan naminə Əziz Əliyev” kitabı haqqında... 
 

Əliyusif Məmmədov, 

Bakı Dövlət Universitetinin müəllimi, tədqiqatçı 

 

Müasir Azərbaycan kitabsevərlərinə, oxucularına Adıgözəl Məmmədovun yaradıcılığı yaxşı 

tanışdır. Bu istedadlı publisist, tarixçi, yorulmaz tədqiqatçı öz aktiv yaradıcılıq fəaliyyətini uzun 

illərdir ki, uğurla davam etdirir və oxucuları biri digərindən gözəl əsərləri ilə sevindirir. 

 

O, öz əsərlərində ölkəmizin tarixinin müəyyən dövrlərinə nəzər yetirir, o zamanın hadisələrini yeni 

bucaq altında təhlil edir, arxiv fondlarından tapdığı yeni fakt və məlumatlarla zənginləşdirməklə bizim 

məlumatlılıq səviyyəmizi artırır, fakt, hadisə və ya şəxsiyyətin miqyasını, ictimai əhəmiyyətini 

özünəməxsus tərzdə qiymətləndirir. Bu yaxınlarda Adıgözəl Məmmədov öz oxucularını yeni bir tarixi-

publisistik və bioqrafik əsərlə sevindirmişdir. Bu, müəllifin artıq türk dilində (buna qədər kitab Azərbaycan, 

və ingilis dillərində nəşr edilmişdir) nəşr edilmiş “Böyük Azərbaycan naminə Əziz Əliyev” adlı kitabıdır. 

Məlumdur ki, Azərbaycan xalqının tarixində elə şəxsiyyətlər var ki, onların adı və xidmətləri 

nəsillərdən-nəsillərə ötürülərək millətimizin ictimai yaddaşında əbədi yaşayırlar. Bu şəxsiyyətlərdən biri də 

şübhəsiz ki, həm dövlət xadimi, həm diplomat, həm alim, həm səhiyyə işinin təşkilatçısı, həm pedaqoq və 

həm də həkim kimi xalqımızın xatirəsində əbədi yaşayan Əziz Məmmədkərim oğlu Əliyev olmuşdur. Buna 

görə də Adıgözəl Məmmədovun bu şəxsiyyətin həyat və fəaliyyətinə həsr edilmiş kitab yazması çox 

təqdirəlayiq bir addimdir. Bu əsəri oxuyarkən biz anlayırıq ki, Əziz Əliyevin həyatı, çətinliklərlə dolu olsa 

da, bu ömür vətənə və xalqa xidmətə həsr olunmuş parlaq bir nümunədir və onun fəaliyyəti Azərbaycanın 

dövlətçilik tarixində, elmi və təhsil sahəsində dərin izlər buraxmışdır, onun şəxsiyyəti isə xalqın yaddaşında 

əbədi olaraq yaşayır. 

Müəllif bu görkəmli şəxsiyyətin həyat və fəaliyyətini bir neçə vacib aspektdən təhlil edir. Bunlardan 

ictimai əhəmiyyət baxımından əlbəttə ki, ən başlıcası Əziz Əliyevin bir dövlət, partiya xadimi, diplomat 

kimi fəaliyyətidir. Kitabı oxuyarkən məlum olur ki, Əziz Əliyev Azərbaycanın və Sovet İttifaqının tarixinin 

ən mürəkkəb dövrlərində mühüm vəzifələr icra etmiş bacarıqlı dövlət xadimi olmuşdur. Onun dövlət 

idarəçiliyindəki karyerası 1920-ci illərdən başlayaraq sürətlə inkişaf etmişdir. 

Əziz Əliyev 1923-cü ildə Azərbaycan SSR Xalq Komissarları Sovetinin iş icraçısı kimi fəaliyyətə 

başlamış, sonradan ümumi şöbə müdirinin müavini, katib köməkçisi və nəhayət, Xalq Komissarları 

Sovetinin katibi vəzifələrinə yüksəlmişdir. Bu vəzifələrdə o, dövlət idarəçiliyinin əsaslarını öyrənmiş və 

idarəetmədə sistemli yanaşma nümayiş etdirmişdir. 

Müəllifin əməyi nəticəsində aydın olur ki, Əziz Əliyevin dövlət xadimi kimi ən diqqətçəkən 

fəaliyyəti Böyük Vətən Müharibəsi dövründə, 1941-1942-ci illərdə Azərbaycan Kommunist Partiyası 

Mərkəzi Komitəsinin katibi və 1942-1948-ci illərdə Dağıstan MSSR Vilayət Partiya Komitəsinin birinci 

katibi kimi çalışdığı dövr olmuşdur. Müəllif öz əsərində Əziz Əliyevin həm də bir partiya xadimi kimi 

fəaliyyətini də təhlil edir və göstərir ki, Əziz Əliyev partiya fəaliyyətində də mühüm vəzifələr icra etmişdir. 

1941-1942-ci illərdə Azərbaycan Kommunist Partiyası Mərkəzi Komitəsinin katibi kimi o, respublikanın 

müharibə şəraitində idarə olunmasında əsas fiqurlardan biri olmuşdu. Bu dövrdə o, həm siyasi, həm də 

iqtisadi qərarların icrasında liderlik göstərmiş, partiya siyasətinin yerli şəraitə uyğunlaşdırılmasında mühüm 

rol oynamışdı. 

Kitabı oxuyarkıən məlum olur ki, Əziz Əliyevin ictimai fəaliyyətinin digər bir istiqaməti onun xalq 

təmsilçisi-deputat kimi parlament fəaliyyəti olmuşdur. O, SSRİ Ali Sovetinin və Azərbaycan SSR Ali 

Sovetinin deputatı kimi ictimai-siyasi fəaliyyətdə fəal iştirak edirdi. Bu vəzifələrdə o, respublikanın 

maraqlarını İttifaq səviyyəsində müdafiə etmiş, Azərbaycanın sosial-iqtisadi inkişafı üçün təkliflər irəli 

sürmüşdü. Onun partiya fəaliyyəti, xüsusilə kadrların hazırlanması və gənc liderlərin yetişdirilməsi 

sahəsindəki səyləri, Azərbaycanın dövlət idarəçilik sisteminin peşəkarlaşmasına töhfə vermişdi. 

Adıgözəl Məmmədov öz əsərində Əziz Əliyevin diplomatik fəaliyyətinə də xüsusi diqqət 

yetirmişdir. Həmin fəaliyyət xüsusilə Böyük Vətən müharibəsi dövründə onun Cənubi Azərbaycana 

göndərilməsi ilə diqqət çəkir. Müharibənin əvvəllərində alay polkovniki rütbəsində siyasi rəhbər kimi 

Cənubi Azərbaycana göndərilən Əziz Əliyev, burada SSRİ-nin strateji maraqlarını təmsil edirdi. Onun bu 

missiyası mürəkkəb geosiyasi şəraitdə özünün diplomatik bacarıqlarını nümayiş etdirməsinə imkan 

vermişdi. Əziz Əliyev Cənubi Azərbaycanda yerli əhali ilə əlaqələrin qurulması, siyasi sabitliyin təmin 



edilməsi və müharibənin strateji məqsədlərinə dəstək verilməsi kimi vəzifələri uğurla icra etmişdir. Müəllif 

Əziz Əliyevin bu fəliyyətini “Böyük Azərbaycan” layihəsi konteksində təhlil edərək göstərir ki, keçən əsrin 

40-cı illərinin ortalarında SSRİ rəhbərliyinin Cənubi Azərbaycanın Şimala birləşdirilməsinə yönələn 

siyasəti xalqımızın maraq və arzuları ilə üst-üstə düşürdü və Azərbyacan SSR-in partiya-dövlət xadimləri 

bu planın həyata keçirilməsi uğrunda əllərindən gələnləri edirdilər. Adıgözəl Məmmədov Əziz Əliyevin 

Cənubi Azərbaycandakı fəaliyyətinə məhz bu konteksdən yanaşaraq öz kitabında həmin məsələni dərindən 

təhlil etmişdir. O, qeyd edir ki, Əziz Əliyevin diplomatik fəaliyyəti təkcə Cənubi Azərbaycanla 

məhdudlaşmırdı. 

Əziz Əliyevin partiya-dövlət xadimi kimi ideoloji fəaliyyətinin diqqət çəkən digər bir aspekt onun 

Azərbaycan xalqı ilə digər xalqlar arasında əlaqələr qurmağı çox yaxşı bacarrdı. Həmin dövrdə Azərbaycan 

və Dağıstan xalqları arasında mədəni və siyasi əlaqələrin möhkəmlənməsi işində Əziz Əliyevin böyük 

əməyi danılmazdır. Onun Dağıstandakı fəaliyyəti bu regionda Azərbaycanın nüfuzunu artırmış, eyni 

zamanda çoxmillətli əhalinin birliyini təmin etmişdi. 

Müharibənin ağır şəraitində o, Dağıstanda əhalinin müdafiəyə səfərbər edilməsində mühüm rol 

oynamışdır. O, xüsusilə, Qafqaz müsəlmanlarına şübhə ilə yanaşan SSRİ rəhbərliyinin Dağıstan əhalisini 

Orta Asiyaya deportasiya etmək planına qarşı prinsipial mövqe tutmuş, yerli əhalinin öz yurdlarında 

saxlanılması və müharibədə iştirakına şərait yaratmışdır. Bu, onun uzaqgörənliyini və humanistliyini, 

ədalətli idarəçilik prinsiplərini göstərir. Onun bu addımları almanların Bakıya irəliləməsinə qarşı müdafiə 

strategiyasının effektivliyini artırmış, həmçinin, Dağıstan xalqlarının ona olan inam və hörmətini 

möhkəmləndirmişdi. 

Adıgözəl Məmmədov göstərir ki, Əziz Əliyevin dövlət xadimi kimi fəaliyyətinin növbəti dövrü 

müharibədən sonrakı zamanı əhatə edir. Müəllif əsərində Əziz Əliyevin 1950-1951-ci illərdə Azərbaycan 

SSR Nazirlər Soveti sədrinin birinci müavini kimi fəaliyyəti zamanı iqtisadi və sosial islahatlara verdiyi 

töhfələri əks etdirir. O, kadrlarla işləməkdə və xalqla birbaşa ünsiyyətdə xüsusi bacarıq nümayiş etdirmiş, 

dövlət siyasətini xalqın ehtiyaclarına uyğunlaşdırmağa çalışırdı. Onun ölkənin regionlarının inkişafına 

diqqəti və kənd təsərrüfatı ilə sənaye sahələrindəki təşəbbüsləri Azərbaycanın iqtisadi potensialını 

gücləndirmişdi. 

Müəllif Əziz Əliyevin dövlət və partiya xadimi, eləcə də diplomat kimi fəaliyyətini təhlil edərək 

göstərir ki, onun dövlət idarəçiliyindəki prinsipiallığı, partiya fəaliyyətindəki təşkilatçılığı və diplomatik 

missiyalardakı cəsarəti onu dövrünün görkəmli liderlərindən birinə çevirmişdi. Əziz Əliyevin irsi bu gün 

də Azərbaycanın dövlətçilik və idarəçilik ənənələrində öz əksini tapır, onun fəaliyyəti isə gələcək nəsillər 

üçün örnək olaraq qalır. 

Adıgözəl Məmmədov Əziz Əliyevin səhiyyə işinin bacarıqlı təşkilatçısı, tibb alimi kimi fəaliyyətini 

də detallı təhlil edir. O, qeyd edir ki, Əziz Əliyev tibb elmləri doktoru, professor və əməkdar həkim kimi 

Azərbaycan tibb elminin, səhiyyəsinin inkişafında müstəsna xidmətlər göstərmişdi. O, 1929-cu ildə 

namizədlik, 1934-cü ildə isə elmlər doktorluq dissertasiyasını müdafiə edərək, Azərbaycanda SSRİ Elmlər 

Akademiyasının mükafatına layiq görülən ilk elmi işə imza atmışdı. Onun elmi fəaliyyəti travmatologiya, 

ortopediya və səhiyyə təşkilatçılığı sahələrini əhatə edirdi. Xüsusilə, Böyük Vətən Müharibəsi əlillərinin 

bərpa müalicəsi və kənd təsərrüfatı işçiləri arasında travmatizmin profilaktikası üzrə tədqiqatları müasir 

tibb üçün də dəyərlidir. Bu tədqiqatlar müharibədən sonrakı dövrdə yüzlərlə insanın həyat keyfiyyətini 

yaxşılaşdırmış, tibbi praktikada yeni metodların tətbiqinə yol açmışdır. 

Əziz Əliyevin ölkəmizdə ali tibb təhsilinin inkişafı sahəsində də xidmətləri böyükdür. O, 

Azərbaycan Dövlət Tibb İnstitutunun (indiki Azərbaycan Tibb Universiteti) inkişafında mühüm rol 

oynamış, milli tibb kadrlarının hazırlanmasına böyük töhfələr vermişdi. Onun pedaqoji fəlsəfəsi tələbələrdə 

vətənpərvərlik və peşəkarlıq hisslərini aşılamağa yönəlmişdi. Əziz Əliyev ali tibb təhsilinin vəzifəsinin 

yalnız bilik ötürməkdən ibarət olmadığını, həm də gənclərdə mənəvi dəyərlər formalaşdırmaq olduğunu 

xüsusi olaraq vurğulayırdı. 

Əziz Əliyevin tibbi idarəçilik fəaliyyəti ölkəmizdə səhiyyə sisteminin inkişafında yeni 

yanaşmaların formalaşmasında böyük rol oynamışdı. O, səhiyyə müəssisələrinin idarə edilməsində 

səmərəliliyi artırmaq üçün o zamana görə müasir metodlar tətbiq etmiş, bu da Azərbaycanın səhiyyə 

infrastrukturunun güclənməsinə səbəb olmuşdu. 

Əziz Əliyevin tibb sahəsində elmi-pedaqoji fəaliyyətinin mühüm istiqaməti ölkədə tibb işçilərinin 

peşə səviyyəsinin yüksəldilməsi, fasiləsiz təhsil və ixtisas istiqamətinin dəyişdirilməsi sisteminin inkişaf 

etdirilməsi istiqamətindəki fəaliyyəti olmuşdur. Əziz Əliyev Azərbaycan Dövlət Həkimləri Təkmilləşdirmə 

İnstitutunun direktoru kimi təşkilatçılıq və pedaqoji fəaliyyəti də onun əmək fəaliyyətinin əhəmiyyətli 

mərhələsi olmuşdur. O, 1956-cı ildən ömrünün sonuna qədər Həkimləri Təkmilləşdirmə İnstitutunun 

direktoru vəzifəsində çalışaraq bu müəssisənin fəaliyyətini xeyli yüksəltməyə nail olmuşdur. Alim və 



pedaqoq təkcə tələbələrə tibb elmini öyrətməklə kifayətlənməmiş, həm də milli kadrların yetişdirilməsi 

üçün sistemli bir təhsil mühiti formalaşdırmışdı. 

Əziz Əliyevin tibb elmi və səhiyyə sahəsində fəaliyyətinin mühüm komponenti bu sahənin 

tədqiqatçılarının fəaliyyətinə elmi rəhbərlik olmuşdu. Onun elmi rəhbərliyi altında bir çox gənc alimlər 

tədqiqatçılıq fəaliyyətinin əsaslarını mənimsəyərək yüksək nailiyyətlər əldə etmiş, dissertasiyalar müdafiə 

etmişdirlər. Onun rəhbərliyi altında Azərbaycan Dövlət Tibb İnstitutunda 11 nəfər doktorluq və çox sayda 

gənc alim isə namizədlik dissertasiyası müdafiə edilmişdir. 

Bu dəyərli əsəri oxuyan hər bir şəxs belə bir qənaətə gəlir ki, Əziz Əliyev Azərbaycanın XX əsr 

tarixində silinməz iz qoymuş nadir şəxsiyyətlərdən biri olmuşdur. Onun dövlət xadimi kimi prinsipiallığı, 

alim kimi yenilikçiliyi və pedaqoq kimi fədakarlığı, Azərbaycanın səhiyyə, elm və təhsil sisteminin 

inkişafında mühüm rol oynamışdır. Çətinliklərə sinə gərərək vətənə xidmət etməyi bacaran Əziz Əliyevin 

əməlləri, əziz xatirəsi, bu gün də gənc nəslə ilham verir. Onun həyatı və fəaliyyəti Azərbaycan xalqının 

mənəvi dəyərlərinin və intellektual potensialının parlaq təcəssümüdür. 

Adıgözəl Məmmədovun bu dəyərli əsərini oxuyan hər bir kəsdə Əziz Əliyevin gərgin zəhməti, 

çoxşaxəli fəaliyyəti və vətənə sədaqəti barədə tam təsəvvür yaranır. Bu dəyərli əsəri oxuyan hər bir 

vətənpərvər və dəyərşünas şəxsdə Əziz Əliyevə dərin rəğbətin, hətta deyərdim ki, vətəndaş sevgisinin 

yaranacağı şübhəsizdir. Bu isə o deməkdir ki, ölkəmizdə publisistika və sənədli bioqrafiya janrının usta 

təmsilçisi kimi müəllif bu əsərin yaradılması zamanı apardığı gərgin tədqiqatı, arxiv materiallardan istifadə 

bacarığı, təhlil qabiliyyəti ilə öz vəzifəsini uğurla yetirmiş, bu işıqlı şəxsiyyətin - Əziz Əliyevin xatirəsinin 

əbədiləşdirilməsinə öz qiymətli töhfəsini vermişdir. 

Əziz Əliyevin nurlu xatirəsi xalqımızın qəlbində həmişə yaşayacaq, onun irsi isə Azərbaycanın 

gələcək inkişafı üçün möhkəm təməl olaraq qalacaqdır. Bizim isə borcumuz odur ki, Adıgözəl Məmmədovu 

bu dəyərli əsərin nəşri münasibəti ilə təbrik edək və ona yeni-yeni yaradıcılıq uğurları arzulayaq. 

 


